
Hronika Novosti

Policija kod migranta iz Avganistana pronašla pištolj i
nož
November 6, 2024, 7:01 am

Pripadnici policije USK uhapsili su migranta iz Avganistana, kod kojeg su pronađeni pištolj i hladno oružje te je ovo lice predato na
dalje postupanje Tužilaštvu USK, potvrdio je portparol MUP-a USK Adnan Beganović.

“Prilikom pretresa grupe lica iz Avganistana, kod jednog od njih pronađeno je vatreno naoružanje i radi se o pištolju kalibra 7,65
milimetara, zatim nož i mobilni uređaj, koji su izuzeti od strane policije. O svemu je upoznat nadležni kantonalni tužilac i ovo lice je
nakon kriminalističke obrade, uz izvještaj o nelegalnom posjedovanju vatrenog naoružanja, proslijeđeno na dalje postupanje
Tužilaštvu USK”, kazao je Beganović.

Inače, bezbjednosna situacija u vezi s pitanjem migranata na području Unsko-sanskog kantona pogoršana je u posljednje vrijeme,
a prema operativnim policijskim podacima, postoje i djeluju organizirane grupe migranata koje se bave otmicama drugih migranata
i iznudom novca.

“U posljednje vrijeme imamo dosta prijava od strane drugih agencija i uposlenika koji rade u migrantskim centrima da im se
obraćaju migranti sa informacijama da značajan broj njih doživljava otmice od takvih grupa”, kažu iz policije.

Inače, domaće zakonodavstvo za krivična djela iznude i otmice predviđa stroge kazne koje se mogu kretati od jedne do 10 godina
zatvora.

Na vršenje ovih krivičnih djela upozorili su i iz Službe za poslove sa strancima, te su ukazali na oružane sukobe unutar migrantske
populacije navodeći da su počinioci u najvećem broju državljani Avganistana.

Navode kako su o svemu upoznali Tužilaštvo BiH i nadležne policijske agencije.

Kako nezvanično saznajemo, među migrantima iz Avganistana nalazi se značajan broj osoba za koje se sumnja da su sudjelovale
u oružanim sukobima u toj zemlji i tamo bili pripadnici neke od brojnih oružanih formacija.

Kantonalni sud u Bihaću nedavno je potvrdio dvije optužnice Kantonalnog tužilaštva Unsko-sanskog kantona protiv dvojice
migranata iz Avganistana, koji su optuženi za činjenje krivičnih djela razbojništva i protivpravnog lišavanja slobode, a ova krivična
djela izvršena su nad drugim migrantima.

